
0.0.1 āṭānāṭiyasuttaṃ (verses)

vipassissa namatthu

cakkhumantassa sirīmato

sikhissa pi namatthu

sabbabhūtānukampino.

vessabhussa namatthu

nahātakassa tapassino

namatthu kakusandhassa

mārasenāpamaddino

koṇāgamanassa namatthu

brāhmaṇassa vusīmato,

kassapassa namatthu

vippamuttassa sabbadhi.

aṅgīrasassa namatthu

sakyaputtassa sirīmato

yo imaṃ dhammamadesesi

sabbadukkhāpanūdanaṃ

ye cāpi nibbutā loke

yathābhūtaṃ vipassisuṃ

te janā apisunā'

mahantā vītasāradā.

hitaṃ devamanussānaṃ

yaṃ namassanti gotamaṃ

vijjācaraṇasampannaṃ

mahantaṃ vītasāradaṃ.

yato uggacchati suriyo

ādicco maṇḍalī mahā

yassa cuggacchamānassa

saṃvarī pi nirujjhati.

yassa cuggate suriye

divaso'ti pavuccati,

rahado pi tattha gambhīro

samuddo saritodako

evaṃ naṃ tattha jānanti

samuddo saritodako,

ito sā purimā disā

iti naṃ ācikkhatī jano

yaṃ disaṃ abhipāleti

mahārājā yasassī so

gandhabbānaṃ ādhipati

dhataraṭṭho'ti nāma so

ramatī naccagītehi

gandhabbehi purakkhato

puttā pi tassa bahavo

ekanāmā'ti me sutaṃ,

asītiṃ dasa eko ca

indanāmā mahabbalā

te cāpi buddhaṃ disvāna

buddhaṃ ādiccabandhunaṃ

dūrato'va namassanti

mahantaṃ vītasāradaṃ

namo te purisājañña

namo te purisuttama

kusalena samekkhasi

amanussā pi taṃ vandanti.

sutaṃ netaṃ abhiṇhaso

tasmā evaṃ vademase

jinaṃ vandatha gotamaṃ

jinaṃ vandāma gotamaṃ

vijjācaraṇasampannaṃ

buddhaṃ vandāma gotamaṃ

yena petā pavuccanti

pisuṇā piṭṭhimaṃsikā,

pāṇātipātino eddā

corā nekatikā janā

ito sā dakkhiṇā disā

iti naṃ ācikkhatī jano,

yaṃ disaṃ abhipāleti

mahārājā yasassī so

kumbhaṇḍānaṃ ādhipati

virūḷho iti nāmaso,

ramati naccagītehi

kumbhaṇḍehi purakkhato.

puttā pi tassa bahavo

ekanāmā'ti me sutaṃ,

asītiṃ dasa eko ca

indanāmā mahabbalā

te cāpi buddhaṃ disvāna

buddhaṃ ādiccabandhunaṃ

dūrato'va namassanti

mahantaṃ vītasāradaṃ

namo te purisājañña

namo te purisuttama

kusalena samekkhasi

amanussā pi taṃ vandanti.

sutaṃ netaṃ abhiṇhaso

tasmā evaṃ vademase

jinaṃ vandatha gotamaṃ

jinaṃ vandāma gotamaṃ

vijjācaraṇasampannaṃ

buddhaṃ vandāma gotamaṃ

yattha coggacchati suriyo

ādicco maṇḍalī mahā

yassa coggacchamānassa

divaso pi nirujjhati.

yassa coggate suriye

saṃvarī'ti pavuccati,

rahado pi tattha gambhīro

samuddo saritodako.

evaṃ naṃ tattha jānanti

samuddo saritodako

ito sā pacchimā disā

iti naṃ ācikkhatī jano

yaṃ disaṃ abhipāleti

mahārājā yasassī so.

nāgānañca ādhipati

virūpakkho'iti nāmaso,

ramati naccagītehi

nāgeheva purekkhato

puttā pi tassa bahavo

ekanāmā'ti me sutaṃ,

asītiṃ dasa eko ca

indanāmā mahabbalā

te cāpi buddhaṃ disvāna

buddhaṃ ādiccabandhunaṃ

dūrato'va namassanti

mahantaṃ vītasāradaṃ

namo te purisājañña

namo te purisuttama

kusalena samekkhasi

amanussā pi taṃ vandanti.

sutaṃ netaṃ abhiṇhaso

tasmā evaṃ vademase

jinaṃ vandatha gotamaṃ

jinaṃ vandāma gotamaṃ

vijjācaraṇasampannaṃ

buddhaṃ vandāma gotamaṃ

yena uttarakuru rammā

mahāneru sudassano,

manussā tattha jāyanti

amamā apariggahā

na te bījaṃ pavapanti

napi nīyanti naṅgalā

akaṭṭhapākimaṃ sāliṃ

paribhuñjanti mānusā

akaṇaṃ athusaṃ suddhaṃ

sugandhaṃ taṇḍulapphalaṃ,

tuṇḍikīre pacinvāna

tato bhuñjanti bhojanaṃ

gāviṃ ekakhuraṃ katvā

anuyanti disodisaṃ,

pasuṃ ekakhuraṃ katvā

anuyanti disodisaṃ

itthivāhanaṃ katvā

anuyanti disodisaṃ,

purisavāhanaṃ katvā

anuyanti disodisaṃ.

kumārivāhanaṃ katvā

anuyanti disodisaṃ,

kumāravāhanaṃ katvā

anuyanti disodisaṃ.

te yāne abhirūhitvā

sabbā disā anupariyanti

pacārā tassa rājino:

hatthiyānaṃ assayānaṃ

dibbaṃ yānaṃ upaṭṭhitaṃ.

pāsādā sivikā ceva

mahārājassa yasassino

tassa ca nagarā ahu

antaḷikkhe sumāpitā

āṭānāṭā kusināṭā

parakusināṭā nāṭapuriyā

parakusita nāṭā.

uttarena kapīvanto

janoghamaparena ca,

navanavutiyo ambarambaravatiyo

āḷakamandā nāma rājadhānī.

kuverassa kho pana

mārisa mahārājassa

visāṇā nāma rājadhānī.

tasmā kuvero mahārājā

vessavaṇo'ti pavuccati.

paccesanto pakāsenti

tatolā tattalā tatotalā

ojasi tejasi tatojasī

sūro rājā ariṭṭho nemi.

rahado pi tattha dharaṇī nāma,

yato meghā pavassanti

vassā yato patāyanti

sabhāpi tattha bhagalavatī nāma

yattha yakkhā payirupāsanti.

tattha niccaphalā rukkhā

nānādijagaṇāyutā

mayūrakoñcābhirutā

kokilādīhi vaggubhi.

jīvaṃ jīvakasaddettha

atho uṭṭhavacittakā

kukutthakā kuḷīrakā

vane pokkharasātakā.

sukasāḷikasaddettha

daṇḍamāṇavakāni ca

sobhati sabbakālaṃ sā

kuveranaḷinī sadā.



9

ito sā uttarā disā

iti naṃ ācikkhatī jano

yaṃ disaṃ abhipāleti

mahārājā yasassī so.

yakkhānaṃ ādhipati

kuvero iti nāmaso

ramatī naccagītehi

yakkhehi purakkhato.

puttā pi tassa bahavo

ekanāmā'ti me sutaṃ,

asītiṃ dasa eko ca

indanāmā mahabbalā

te cāpi buddhaṃ disvāna

buddhaṃ ādiccabandhunaṃ

dūrato'va namassanti

mahantaṃ vītasāradaṃ

namo te purisājañña

namo te purisuttama

kusalena samekkhasi

amanussā pi taṃ vandanti.

sutaṃ netaṃ abhiṇhaso

tasmā evaṃ vademase

jinaṃ vandatha gotamaṃ

jinaṃ vandāma gotamaṃ

vijjācaraṇasampannaṃ

buddhaṃ vandāma gotamanti.


